
Sib Hawm Txaus Siab 


      Ntsiag to. Sawv twj ywm. Nyob twj ywm. Saib ntsoov ib qho chaw. Hauv Kaus lub tob hau qhov chaw xav ntsiag to. Nws ob lub qhov muag rua loj rau ib qhov chaw ntsais muag nyog ib lub sib hawm tu ncua ntev. Nws muab tes los sib qhaib ntawm nws lub xub ntiag sawv ntseg ntsos tsis nti nram qab ib sab ntawm ib tug tub hluas. Kaus twb zoo ua pa ua muaj sib hawm yam li qhov chaw nws saib thiaj li yog yam tseem ceeb. 
     Tib neeg tub hluas ntxhais hluas taug kev nram qab pem toj thiab ob sab ntawm Kaus tsis tu ncau. Ntxiv ntawd, suab nrov nroog nriaj yog suab hais kwv txhiaj muaj nrov txhua txhia qhov chaw los rau Kaus ob lub pob ntseg. Kaus tseem sawv ntsiag to li tus neeg lag ntseg tseem ua yam qub saib ntsoov qhov chaw tas los . Nws sawv li nws tsis hnov dab tsi nrov li nws tsis nyob hauv lub ntiaj teb no. 
     Kaus muab nws ob lub qhov muag khi kiag saib ib tus ntxhais tab tom pov pob lub ntsej muag. Kaus luag ntxhi hauv nws nruab siab rau qhov nws saib. Kaus pom lub ntsej muag uas zoo nkauj nrog rau cov nqaib dawb. Ntxawm Kaus sawv ob dag tawm deb saib los nws pom tau tias tus hluas nkauj muaj cov nqaib daim tawv ntxim mov muag dawb thiab ntxim xav chwv. 
     Txhuas lub sib hawm dhau Kaus uas twb zoo suaj ncuam txhuas yam tus hluas nkauj muaj yog raug nws siab yam li yog txhua yam nws xav pom ntawm hluas nkauj muaj yog qhov nws tab tom saib. Tus hluas nkauj hnav cev khaub ncaws hmoob dawb tab sis tsis ntoo kaus mom. Tus hluas nkauj cov plob hau dub ntxim ntev ci tab sis muab ntxias ua ib tauv rau saum nws tob hau. Nws lub cev siab ntshuas yiag txias ntxim zoo nkauj. Nws ob lub plhu liab ntseb tab tom ua xim zoo nkauj txuam tshiab rau nws lub plhu. Kaus suaj ncuam mus saib txog ntawm nws ob lub qhov muag, txawm tus hluas nkauj tsis saib tuaj rau kaus, tus hluas nkauj muaj ob lub qhov muag loj ntsiab muag tsaus thiab nws cov plaub muag tuaj tuab tab sis tab tom phim zoo txaus nyiam. 
     Tus hluas nkauj nrog ib tug tub hluas pov pob mus los tsis tseg ho Kaus lub qhov muag caum tus hluas nkauj tsis muaj ib lub sib hawm qee mus rau lwm qhov chaw. Kaus nyob ntev loo soj ntsuam tus hluas nkauj txhua yam ua rau nws paub tau hauv nws lub siab tuaj tias nws nyiam tus hluas nkauj ntawd lawm. Ntxiv ntawd, Kaus mloog tau tias nws twb qee tau ib qhov chaw seem hauv nws lub siab rau tus hluas nkauj ntawd lawm. 
     Kaus tso plhuav nws ob txhais tes ntawm nws lub xub ntiag. Nws ua ib pas loj ntev zog li nws ib txwv ua. Thawj zog nws txav. Nws maj mam ua twb zoo txhais ruam mus ntawm tus hluas nkauj nrog nws ob lub qhov muag tseem tsis txav ntawm tus hluas nkauj ob lub. Kaus mus ob ruam ze me ntsis ntawm tus hluas nkauj nws nres theem me ntsis. Nws muab nws ob txhias tes los ntsaws rau hauv nws hnab ris. Tam sim ntawd Kaus pom tau tias tus hluas nkauj tig qhov muag me ntsis tuaj saib nws thiab. Kaus thiab tus hluas nkauj sib saib yam muaj dab tsi ib plias tus hluas nkauj rov tig nws ob lub qhov muag lawm. Kaus rov txhais ruam ntxiv. Zaum no nws mus nres rau ntawm tus hlus nkauj nraub qaum tsis hais ib lo lus tsuas mloog lawm sib tham. 
     "Tej zaum yog koj tus kuv niaj hnub nrhiav ne," tus txiv neej sawv sab xis hais lus rau tus hluas nkauj. 
     "Xav kom yog ces tau kawg li los mas," tus hluas nkauj teb luag ntxhi thiab tig me ntsis xwb pwg los saib Kaus ib plias dua. 
     Nkawv sib saib dua yam raug siab ua ib lub sib hawm me. Tus hluas nkauj ua zaim muag mus pom lub pob twb rov tuaj ntawm nws lawm. Nws tig kiag ntawm Kaus mus txais lub pob. 
     "Tus muam," Kaus hais lus caum lawv qab, "koj yog xeem dab tsi?" 
     Tus hluas nkauj pov kiag lub pov mus nws tig tag nrho xwb pwg los saib Kaus. Ob tug txiv neej los kuj tig los saib Kaus ib yam. Kaus nyob ze thiab tus hluas nkauj tig tuaj ua rau nws pom tus hluas nkauj ob lub qhov muag thiab tseem txaus siab tshaj thaum nws sawv ib me ncua saib. Tus hluas nkauj los ib yam. Tus hluas nkauj ua ntej nws yuav teb Kaus, nws luag nyam dua. 
     "Yog li cas koj ho xav paub kuv," tus hluas nkauj hais lo lus muag ntsuas tab sis yog nws xav sim Kaus. 
     Kaus saib kiag mus rau tus hluas nkauj ob lub qhob muag. 
     "Yog koj zoo nkauj thiab koj zoo raug kuv siab heev dhau hwv lawm. Kuv cia li xav paub koj xwb." 
     Tus hluas nkauj luag nyav dua tab sis yog nws luag txaus siab rau Kaus thiab Kaus cov lus. 
     Tab tom tus hluas nkauj yuav tsa qhov ncauj teb, lub pob twb rov pov tuaj thiab raug tus hluas nkauj lub xwb pwg poob mus ib sab ntawm nws qub qab. Tus hluas nkauj tso plhuav Kaus ob lub qhov muag tseg ib zaug ntxiv. Nws fee khoov kiag mus xam lub pob hauv av nram nws qub qab. Kaus tig raws tus hluas nkauj ob lub qhov muag ciav nws pom lub pob mus nres hauv av li ib txhais ruam ntawm nws. Ua ntej tus hluas nkauj yuav khoov mus khaws lub pob, Kaus twb khoov mus khaws tau lub pob los cev rau tus hluas nkauj lawm. 
     "Ua tsaug os," tus hluas nkauj hais saib ntsoov Kaus. 
     "Tsis ua li cas," Kaub hais rov saib ntsoov tus hluas nkauj ob lub qhov muag rov qab. 
     Zaum no Kaus saib tus hluas nkauj li plaub nti deb. Kaus mloog nws lub siab muag sog uas nws tswj tsis tau nws lub siab tus li nws twb poob zoo hauv tus hluas nkauj lub qhob muag lawm. Tsis tas li ntawd, Kaus sawv saib tus hluas nkauj ob lub qhov muag li nws twb paub tus hluas nkauj los lawm tau ntev li nkawv twb xeeb tau ib yam dab tsi rau hauv Kaus lub siab lawm. 
     Ib pliag ntshis tus hluas nkauj nco dheev tau tias nws tseem pov pob. Nws rov tig loo xub ntiag fiav mus pov pob tso Kaus tseg dua. Ob tug txiv neej rov nam zog rov pib ntua txuas lus nrog tus hluas nkauj. Kaus nws tsis hais dab tsi tsuas yog sawv nraim nram tus hluas nkauj qab to tus hluas nkauj lub xeem thiab rau tej yam uas nws piav tsis taum hauv nws lub siab tuaj. 
     Yam li yog txhob txwm, tus hluas nkauj tsis nc o qab teb Kaus. Tsis tas li ntawd, tus txiv neej nrog tus hluas nkauj pov pob nws txais nkaus tau lub pob tab sis tsis pov rov qab mus rau tus hlus nkauj. Phem tshab ntawd, tus ntxiv neej los ob ruam los ntawm tus hluas nkauj. 
     "Hej, kuv nkees nkees pov pob lawm es. Tsis pov lawm os. Cias wb mus ncig ua si xwb." 
     Tus txiv neej lo lus xaus nkaus nws cev kiag tes los tuav nkaus tus hluas nkauj txhais tes. 
     "Sib ntsib dua," tus hluas nkauj hais tig yam yooj yimtuaj rau Kaus thiab ob tug txiv neej. 
     "Sib ntsib duas, " ib tug txiv neej teb. 
     Tus hluas nkauj thiab tus txiv neej txhais ruam ua ib ntxaig lawm. Ob tug txiv neej sawv nrog Kaus xam tig nyias mus nyias ib qho. Kaus nws tsis pov qab xyov yuav mus qhov twg. Nws tig caum saib tus hluas nkauj qab. Tus hluas nkauj mus tsib rau ruam pem toj nws tig rov tuaj saib Kaus ib plias. Kaus rov pom tus hluas nkauj lub ntsej muag dua ib zaug. Tab sis ua ntej Kaus yuav tsa tes yog teg rov rau tus hluas nkauj, tus hluas nkauj twb fee rov qab lawm. 
     Tib pliag nkawv mus ploj lawm Kaus tseem xav txog tus hluas nkauj ntawd lub ntsej muag lub suab luag tsis tseg hauv nws lub tob hau. Kaus xav cas twb zoo li nws twb muaj dab tsi cog nrog tus hluas nkauj ntawd lawm tab sis nws ho tsis paub tus hluas nkauj ntawd lub npe los yog lub xeem. Kaus xav ib pliag. Nws ua ib siab tso tus hluas nkauj tseg. Kaus tig mus ib sab. Nws xav paub tias tus hluas nkauj ntawd lub tsev nyob qhov twg, tus txiv neej nrog nws ntawd yog leej twg, thiab nws puas tau muaj tus hlub vim Kaus xav nws txaus siab rau tus hluas nkauj ntawd lawm. 
     Ntsiag to. Hauv Kaus lub siab qhov chaw xav ntsiag to. Nws sawv twj ywm ntseg ntso tsis nti tab sis Kaus twb zoo ua pa twb zoo xav twb zoo khaws txhua yam nws nco qab txog tus hluas nkauj rau nws lub siab ua chaw tshua ua chaw nco khaws tseg uas yog ib zaug nws nyiam ib tug neeg ntawm ib hnub ib lub sib hawm txaus siab. 
